Iago – Sut i fyw

Iago Pennod 5 adnodau 7-12      
Amynedd a dioddefaint 


(
Wyt ti’n berson amyneddgar? 
Wyt ti’n sylweddoli fod digwyddiadau mewn bywyd nad oes gyda ti reolaeth drostyn nhw o gwbl? 
Mae Iago am i ti a fi fod yn amyneddgar wrth aros am Iesu’n dod nôl.(adn 7) Mae e am i ni fod fel ffermwr yn edrych ar y cynhaeaf ac yn aros am y “cnwd i dyfu.”  Darllena Deuteronomium 11:14.

(
Wyt ti’n berson cadarn? Beth mae Iago’n dweud wrthot ti?  


“Dylech....fod yr un mor amyneddgar, a sefyll yn ______ , gan fod 




yr Arglwydd  yn dod yn fuan.”(adn 8)
Os wyt ti dan bwysau, yn teimlo pethau’n mynd yn anodd, fyddi di’n hel straeon am dy gyd-Gristnogion?  Darllena Mathew 7:1 a phaid â chwyno. Dylai’r ffaith fod y Barnwr yn dod, a bod amser yn fyr i ti, wneud i ti sylweddoli dy fod ti’n anghywir.  Er dy lês dy hun rho’r gorau i bob siarad ffôl.

Darllena adn 10,11.  Beth am bobl eraill wyt ti’n edrych arnyn nhw fel esiamplau i dy fywyd? Edrycha beth wnaeth y proffwydi a Job pan oedd bywyd yn anodd iddyn nhw.  Darllena beth sydd gan Hebreaid 11 i ddweud amdanyn nhw.  Pwy oedd eu gobaith nhw?  Pwy ddylai fod yn obaith i ti?  Darllena Salm 103 :8.  Cofia mai dy lês di mae Duw yn ei geisio yn y pendraw.

Ac i fod yn ymarferol.  Hyd yn oed os wyt ti’n clywed pawb o dy gwmpas yn rhegi a thyngu llw - ac fe fyddi di’n clywed hynny - dwyt ti ddim i wneud yr un fath.  Darllena Mathew 5:33-37 i weld beth sydd gan Iesu i ddweud am dyngu llwon.

O ble mae tyngu llw yn dod?  Darllena Mathew eto i weld beth sydd ganddo i’w ddweud.  Sut gelli di ddweud dy fod yn ymddiried yn Iesu heb roi ffrwyn ar dy dafod?

Mae’r amser yn fyr!  “Mae’r Barnwr yn dod! Mae’n sefyll y tu allan i’r drws.”

(adn 9) Ond darllena Datguddiad 3:20!
Gweddi: Arglwydd helpa ni i fod yn amyneddgar wrth ddisgwyl amdanat ti i ddod nôl.  Helpa ni i beidio â hel clecs am ein gilydd ond i garu’n gilydd fel wyt ti’n gofyn i ni wneud.  Gofynnwn hyn yn dy enw’n unig.  Amen.

